
Fylgisskriv til ætlan um, at avtaka týskt sum upptøkukrav á hugbreyt 
 
Í verandi gymnasialu miðnámsskúlaskipan er týskt upptøkukrav til hugbreytina. Krav um í minsta 
lagi 2 ár av royndarfyrireikandi undirvísing í týskum fyri at sleppa á hugbreyt hevur verið galdandi 
fyri umsøkjarar síðani august 2023 og síðani hetta er umsøkjaratalið til hugbreytina minkað nógv. Í 
2022 var umsøkjaratalið 154, meðan tað í 2025 var 88. Í ár vóru 73 umsøkjarar tá umsóknarfreistin 
var farin. Áður hevur umsøkjaratalið verið uppaftur størri, onkur ár omanfyri 200 umsøkjarar.  
 
Fyri at økja um møguleikan hjá umsøkjarum at søkja á hugbreytina, verður tí umhugsað at avtaka 
kravið um royndarfyrireikandi undirvísing í týskum. Sum heild ber til at spyrja, hvørt tað er neyðugt 
at hava upptøkukravið. 
 
Niðanfyri verður víst á nøkur grundleggjandi atlit, ið tala fyri, at avtaka týskt sum upptøkukrav. 
 

 
 Vaksa um málsligan áhuga og førleika: Leingi hevur verið víst á minkandi áhugan og 

førleikan millum ung tá umræður fremmandamál, enskt undantikið. Hugbreytin er tann 
gymnasiala breytin, ið inniheldur flestu málsligu lærugreinarnar í mun til hinar breytirnar. 
Talan er um kravdar málsligar vallærugreinar á A-stigi og B-stigi. Talan kann vera um t.d. 
týskt, spanskt, franskt ella russiskt sum byrjanarmál ella framhaldsmál. Og við at geva fleiri 
møguleikan at velja hugbreyt kunnu vit vera við til, at økja bæði um áhuga og førleika 
millum okkara ungu tá tað um fremmandamálini umræður. 
 

 Avmarkað valbyrðuna í fólkaskúlanum: Spyrjast kann hvørt tað er skynsamt at seta sum 
treyt, at næmingar í fólkaskúlanum longu í 7. flokki í fólkaskúlanum skulu velja seg inn á 
eina ávísa fakliga lívsleið. Í fólkaskúlaálitinum frá 2023 verður mælt til, at týskt verður 
avtikið sum upptøkukrav á miðnámi. Á s. 94 í álitinum stendur: “Arbeiðsbólkurin metir ikki, 
at næmingar so tíðliga sum í 7. flokki skulu velja seg inn á sína lívsleið við at velja týskt ella 
aðra lærugrein, ætlaðar ávísari lestararleið, sum longu í fólkaskúlanum fer at avmarka 
teirra møguleikar víðari fram á yrkis- ella lestrarleið. Við at avtaka hetta valið, kunnu vit 
samstundis taka eitt óneyðugt trýst av herðunum hjá næmingunum.” 

 
 Avmarkingar í møguleikum næminganna: Næmingar, sum annars hava sterkan fakligan 

og persónligan áhuga fyri hugvísindum, fáa ikki møguleika at søkja inn á hugbreytina, um 
teir ikki hava valt týskt í fólkaskúlanum. Hetta førir til, at avgerðir um miðnámsútbúgving 
verða tiknar ov tíðliga í skúlagongdini.  

 Ójavnvág millum breytirnar: Eftirmetingin av gymnasialu breytaskipanini frá 2024 vísir, 
at Búskaparbreytin í summum førum verður fatað sum ein “lættari” breyt, tí hon ikki hevur 
somu upptøkukrøv. Hetta er óheppið og kann fáa avleiðingar fyri, hvussu næmingar velja 
sína útbúgvingarleið. Fleiri av hesum næmingum kundu uttan iva fari á hugbreyt. 
 

 Ávirkan á breytaval: Tað er sannlíkt, at upptøkukravið um týskt hevur gjørt, at fleiri 
næmingar velja Búskaparbreytina heldur enn Hugbreytina – ikki grundað á fakligan áhuga, 
men fyri at sleppa undan kravinum. Hetta ger, at skipanin ikki altíð stuðlar best møguliga 
fakliga og persónliga menning hjá næmingunum.  

 
 Størri javnvág millum breytirnar: Næmingar fáa frælsið at velja breyt út frá fakligum 

áhuga heldur enn fyrilitum til upptøkukrøv.  
 

 Somu upptøkukrøv fyri allar breytirnar: Ætlanin er, at upptøkukrøvini til allar breytirnar 
við tíðini skulu setast javnt, soleiðis at lokið fólkaskúlaprógv gevur atgongd til allar 
gymnasialu breytirnar uttan at onnur serstøk upptøkukrøv vera sett. Hetta verður eftir ætlan 
galdandi aftaná 2028, tá allir næmingar í fólkaskúlanum skulu hava alis- og evnafrøði sum 
lærugrein í 8. og 9. flokki. Alis- og evnafrøði er í dag serstakt upptøkukrav fyri nakrar av 
gymnasialu breytunum. 

 
 
 
 

 
 
 
 
 
                                         Mentamálaráðið, 25. august 2026 

 

 

 

 


